
Debate do Estado do Municipio.
Discurso do Alcalde, Xosé A. Sánchez Bugallo.

29.11.2008

Bos días, concelleiras e concelleiros:

Coa convocatoria deste Pleno extraordinario da Corporación damos cumprimento á decisión manifestada desde o Goberno Municipal de seguir afondando nas prácticas de transparencia na xestión democrática, que ven caracterizando o noso xeito de actuar na vida pública desde que temos a responsabilidade de rexer os destinos de Santiago de Compostela, polo reiterado mandato dos cidadáns.

 Correspóndenos hoxe botar una mirada panorámica sobre a xestión que o goberno que presido leva desenvolvida no ano que agora remata. Pero todos sabemos que a xestión municipal, como toda xestión pública, non é un libro ou un manual que comeza cun prólogo, vai desenvolvendo capítulos e conclúe co índice de materias. A xestión publica está caracterizada por unha superposición constante de proxectos e execucións, onde uns solapan a outros e crean unha especie de corrente continua seguindo o sentido da realidade da vida. E, se algo caracteriza a Santiago de Compostela é a súa vitalidade, a boa práctica de non ser unha cidade concluída, terminada. De non ser unha cidade co índice de materias definitivamente pechado. 

Compostela é unha cidade en constante evolución, unha cidade permanentemente moza, como escribiu Gabriel García Márquez. Éo, especialmente, desde que os gobernos de progreso adquirimos a responsabilidade de impulsar a súa modernización respectando a tradición e rehabilitando canto o paso do tempo e a desidia tiñan arruinado. Evolucionamos da tradición á modernidade sen traumas nin rupturas. En tres décadas pasamos da pequena cidade provinciana á moderna Capital de Galicia, grazas ás iniciativas creadas, impulsadas e xestionadas desde os despachos do Goberno Municipal e desde a nosa probada capacidade para implicar a outras administracións superiores nos nosos proxectos.

Para entender o estado actual do municipio non é suficiente con medir o pulso dunha ducia de meses, nin probablemente dunha década de goberno coherente e continuado. Sabemos que un edificio consegue ser sólido se os cimentos están ben asentados, son fortes e adecuados. A Compostela moderna pode presumir de contar cunha base sen fisuras porque nace dun proxecto pensado e ben planificado. Dunha idea motriz clara que determinou todos os pasos dados. Nada do xa executado ou proxectado cara ó futuro é produto da improvisación ou da ocorrencia puntual. En Santiago de Compostela dotámonos de dous instrumentos decisivos para entender a cidade de hoxe. Foron o Plan Xeral de Ordenación Municipal de 1990  e o Plan Especial do Casco Histórico de 1997. Grazas a eles a conservación da cidade histórica e o crecemento da cidade moderna, tanto como a humanización do Ensanche, ou a implantación de zonas verdes, ou a creación dos polígonos industriais, ou a execución da rede de comunicacións, ou a creación de edificios e instalacións de carácter publico, foron desenvolvidos dun xeito coherente co noso propósito de configurar unha cidade pensada para vivir e traballar. Unha cidade con calidade de vida ben dotada de espazos de cultura e de lecer.
Sen perder perspectiva histórica, consolidamos o noso modelo de cidade dun xeito global. Nos últimos dez anos demos un salto enorme nese proceso, dentro do cal supuxo un paso fundamental a construción dos novos polígonos residenciais, especialmente os de vivenda protexida. No ano 2000, coa constitución de EMUVISSA con capital integramente municipal, dotámonos dun órgano co que a cidade experimentou o pulo definitivo. Planificamos e edificamos os ensanches de Conxo, Santa Marta, Choupana e San Lázaro. Continuamos edificando en espazos de Meixonfrío, Fontiñas, O Restollal, O Castiñeiriño, Pontepedriña e, mesmo Salgueiriños entre outros. Saíron ó mercado máis de trece mil novas vivendas, das que case catro mil son protexidas. Hai máis de dúas mil protexidas en marcha e outras catro mil previstas nos novos ensanches que contempla o novo PXOM, só para este cuatrienio. Tamén aproveitamos o proceso construtivo para ir pechando e compactando o tecido urbano, para dotalo en todos os barrios de equipamentos, zonas verdes, infraestruturas de todo tipo, redes de comunicación internas e externas, e conseguir unha mellora da imaxe xeral, que é algo perfectamente visible, e do que gozamos tanto os residentes como os milleiros de visitantes que, grazas á unha eficaz e correcta promoción turística internacional, se achegán a Compostela. 
Doutra banda fixemos un gran esforzo en materia de solo industrial, que queda de manifesto na apertura e consolidación dos parques empresariais de Costa Vella e Boisaca e na ampliación do Polígono do Tambre. Había vinte e cinco anos que non se dotaba a Compostela de novos solos industriais. Pero o máis interesante é que seguimos planificando e temos en marcha outros catro polígonos, na Sionlla, Formarís, o parque tecnolóxico de San Marcos e Costa Vella, acadaremos máis de catro millóns de metros cadrados de usos empresariais neste mandato, situándonos á cabeza das cidades galegas neste eido e consolidando a Santiago de Compostela como a terceira área industrial e comercial de Galicia.
Nese proceso evolutivo e de progreso, que imprimimos a Compostela, o Plan Xeral de 1990 quedou practicamente esgotado no último ano, pero desde o Goberno municipal tivemos a previsión de futuro suficiente para elaborar, planificar e aprobar o novo Plan Xeral de Ordenación Municipal, que xa é o instrumento esencial e adecuado para continuar facendo máis cidade co horizonte do ano 2020 como meta. En paralelo redactamos un Plan Estratéxico, que nos permite coñecer as debilidades e fortalezas de Santiago de Compostela para enfrontar o futuro. E aínda segue en vigor o Plan Especial do Casco Histórico, que nos permite seguir actuando na cidade monumental coa garantía dos bos resultados obtidos desde a súa aprobación.

Once anos despois de aprobado o Plan Especial do Casco Histórico, máis do sesenta por cento das vivendas da zona monumental están rehabilitadas. A meirande parte dos edificios públicos e relixiosos gozan de intervencións que consolidaron a súas estruturas, rehabilitaron espazos deteriorados e puxéronse en uso. Creamos novas dotacións e espazos verdes pero o proceso non está rematado, porque tamén a cidade histórica está viva, non é un parque temático nin un museo como sucedeu noutros cascos históricos. Na actualidade traballamos no proceso de ampliación do ámbito de protección, o que permitirá ós contornos acollerse ás medidas aplicadas no Plan Especial. Sacamos adiante a construción do novo Centro de Saúde de Galeras, a carón do novo edificio posto en servizo da Concellaría de Muller e Benestar Social. Entre outras actuacións, a través do Consorcio iniciamos a rehabilitación da Casa do Deán, adquirimos a Casa do Cabido e tamén xa é propiedade da cidade o edificio do antigo Banco de España, valorado en máis de catro millóns de euros, no que instalaremos os Museo das Peregrinacións e da Cidade, que sairá a licitación este mesmo mes de decembro o igual que o Museo de Ciencias Naturais. Aprobamos axudas para a rehabilitación de vivendas. Investíronse máis de dous millóns de euros na rehabilitación da Alameda. Iniciamos as obras de rehabilitación do primeiro inmoble acollido ó Programa de Edificios Tutelados, plan orixinal e pioneiro en Europa que programa o Concello e financian EMUVISSA e o Consorcio. A estas actuacións temos que engadir os proxectos postos en marcha a través de diferentes fundacións públicas e privadas. 
Pero non só gobernamos o crecemento urbanístico e económico da cidade. Traballamos para fomentar a convivencia e a solidariedade e seguimos afondando na calidade de Compostela como cidade educadora e de cultura aberta ó mundo, cabeceira e líder dunha gran comarca, capital de Galicia e imaxe da nosa comunidade no exterior. Desenvolvemos un proxecto de cidade considerado un exemplo nos foros nacionais e internacionais, admirado por todos os estamentos, recoñecido e premiado ano tras ano polas instancias máis solventes, tanto políticas como estritamente profesionais, artísticas e culturais. 
Todo o feito, todo o planificado, todo o traballado correspóndese coa nosa obriga, como gobernantes, de conservar o pasado, administrar o presente e planificar o futuro. Un exercicio que vimos cumprindo con rigor e acorde coa confianza en nós depositada polos cidadáns, gobernando para todas e todos os habitantes de Compostela. E facémolo desde un equipo sólido e estable, coa maioría suficiente que nos outorga á suma das dúas forzas políticas de progreso que integramos este goberno. 
Como é sabido, os grupos do PSdeG-PSOE e BNG, respondendo ó propósito de cumprir coas expectativas que a cidadanía depositou en nós nas pasadas eleccións municipais, cun claro mandato da súa preferencia por un goberno estable e progresista, asinamos un pacto para facer fronte ós retos destes catro anos de xestión. Cos acordos acadados, logo de dous mandatos de políticas de consenso estables, tivemos a certeza de presentar os cidadáns unha boa alternativa dende o punto de vista dos fins, en relación coas demandas do conxunto da cidade e cos compromisos adquiridos co electorado polas dúas forzas políticas. Os obxectivos e bases xerais do acordo, coas corenta e catro medidas de Goberno propostas, colócannos na mellor posición para continuar avanzando na consecución da calidade de vida dos cidadáns e no progreso de Compostela coa maior eficacia posible.
Como resultado da longa xestión, coherente e transparente; da estabilidade dos sucesivos gobernos municipais e do cumprimento dos pactos establecidos entre nós e cos cidadáns; no medio da crise económica internacional, a nosa cidade vive hoxe un momento que podemos denominar de esplendor en relación co pasado de máis dunha centuria. É unha urbe en ebulición, saudable e dinámica, que resiste mellor as circunstancias adversas e ten en proceso de execución importantes proxectos, que nos axudarán a paliar as consecuencias da tormenta económica. 
Esta realidade, palpable na rúa, significa que estamos cumprindo os obxectivos do pactado. A nova etapa de xestión que emana do Acordo non fixo máis que comezar e, como teño manifestado en moitas ocasións, no primeiro ano do mandato é necesario afianzar ben as bases para que o edificio acade a altura e a resolución necesaria ó concluír o proxecto. O meu criterio en cada mandato é sementar tres anos para ter unha boa colleita no ano seguinte. Polo tanto aínda estamos nese proceso inicial, pero non perdemos de vista os outros grandes proxectos de longo recorrido que, desde o seu nacemento, proxección e execución requiren un tempo superior ó mandato de catro anos. Proxectos que veñen de mandatos anteriores e terán a súa conclusión neste. E proxectos que arrancan agora e que rematarán en mandatos próximos, seguindo un proceso temporal lóxico de planificación e execución.
Isto é así, porque temos confianza na fortaleza da nosa xestión e demostramos unha boa forma de gobernar, non suxeita ás présas do tempo e ás improvisacións. Cando os cidadáns analizan a traxectoria do feito en Compostela, do que estamos executando e das propostas de futuro, comproban que a ideoneidade do executado é coherente con ese criterio de proxectar a medio e longo prazo cubrindo as etapas con firmeza, anticipándonos ás necesidades sen abandonar a xestión do día a día.
A nosa forma de xestionar, exercendo un goberno racional, equilibrado e democrático para todos,  deu como resultado unha cidade para vivir e convivir, cun desenvolvemento harmónico en todos os ámbitos sociais. Sempre establecemos como premisa esencial o diálogo e o intercambio de ideas, entre as xentes e as institucións. E boa proba do noso talante é este pleno no que vimos expoñer libremente os diferentes criterios sobre o Estado do Municipio, porque a transparencia e a participación cidadán presiden sempre os nosos actos de goberno.
Precisamente, no presente mandato abordamos a reforma administrativa do Concello para mellorar esa transparencia na xestión que nos caracteriza e en consonancia coa adaptación á Lei de Grandes Cidades. Informatizamos todos os servizos nun paulatino avance na modernización que esixe o crecemento e a importancia da Capital de Galicia e abrimos tres rexistros auxiliares no Ensanche, Fontiñas e Galeras para facilitar o acceso ós cidadáns ós servizos da administración. Aprobamos un novo regulamento orgánico sobre o funcionamento do Pleno. Creamos o rexistro de intereses co claro obxectivo de reforzar o papel independente e imparcial dos servidores públicos evitando calquera tipo de interferencias, e atendendo á demanda social da confianza en nós depositada polos cidadáns. Un rexistro de intereses posto á disposición pública na web do Concello, chamado a evitar interpretacións e xuízos erróneos, tan habituais na vida pública. Neste mesmo proceso modernizador permeable ós cidadáns, este ano conseguimos que a web do Concello se sitúe como a sexta do Estado que mellor informa ós cidadáns, segundo o índice de transparencia que elabora a ONG, Transparencia Internacional España.
Así mesmo, coa finalidade de garantir a participación dos veciños e a defensa dos seus dereitos nas relacións coa administración municipal creamos a Comisión Especial de Suxestións e Reclamacións, que supón unha novidade moi importante no ámbito organizativo do Concello e un novo paso para manter a confianza da veciñanza na nosa administración, que é a máis próxima ó administrado.
Posto que a nosa forma de gobernar está marcada pola transparencia, resulta lóxico que fagamos da correcta información e da participación dos cidadáns dous piares importantes á hora da toma de decisións que atinxen a todos os habitantes de Compostela. Esta dinámica queda reflectida na creación e posta en funcionamento de catorce Consellos Municipais de participación, nos que a voz dos veciños, como representantes das súas asociacións ou profesións, ten un protagonismo indiscutible. Esta é para nós a verdadeira canle pola que descorre a toma do pulso da cidade, a autenticidade do público que non sempre está en concordancia co publicado. Os Consellos Municipais son para este goberno verdadeiras cámaras de opinión da veciñanza e con eles traballamos. 
A mesma filosofía e criterios aplicamos á hora de tratar de entender, ordenar e solucionar un problema tan puntual como é o botellón. Razón pola que impulsamos ó Foro polo Civismo, non como resposta, senón para buscalas e tratar de atopar iniciativas desde as distintas ópticas implicadas no fenómeno: rapaces, pais, asociacións de veciños, educadores, comerciantes, forzas de seguridade, etc. Contra o que sucede noutras cidades, onde o problema se agudiza ou institucionaliza, en Compostela estamos aportando solucións que demostran a nosa capacidade para convivir harmonizando as relacións entre os distintos intereses que conflúen no problema. Mesmo nalgúns casos, xa somos exemplo á hora de tomar decisións ó respecto.
Dous claros expoñentes de que Compostela é unha cidade para vivir e convivir son o seu alto nivel de seguridade e as políticas sociais, en moitos casos pioneiras, que veñen funcionando dende hai anos da man do Concello. Santiago é unha das cidades máis seguras do noso país e leva vinte anos mellorando os índices de seguridade, tanto en materia de delincuencia como en seguridade vial. No presente mandato, o obxectivo do goberno municipal é que as políticas sociais sexan prioritarias. Así o declarei na miña toma de posesión do cargo de Alcalde en xuño do 2007. Entón non tíñamos no horizonte a pantasma da crise económica internacional. Pola contra, a tranquilidade e o crecemento económico semellaban unha balsa de aceite navegando con rumbo firme, que chamaba a ser solidarios cos máis desprotexidos. Hoxe, cando os recursos económicos están en perigo de escasear, non só non imos retroceder no noso propósito, senón que desde o goberno municipal de Santiago de Compostela seguiremos sendo solidarios coas políticas sociais. Seguirán sendo prioritarias para continuar construíndo unha cidade con calidade de vida para todos, unha cidade que continúa loitando pola equiparación entre homes e mulleres, que atende as inquedanzas das familias, dos discapacitados, das persoas en risco de exclusión social e dos inmigrantes, ós que agora deberemos sumar aqueles que teñen que enfrontar a dura situación de paro laboral. Este propósito do goberno municipal quedará reflectido nos orzamentos do vindeiro ano, no que as políticas sociais e de promoción do emprego terán un trato preferente respecto doutras prioridades.  
Isto será así porque contamos coa experiencia do traballo feito e consolidado nestes ámbitos e concorde coas competencias municipais, que non son todas, evidentemente. Pero a nosa contribución ó traballo que desenvolven outras administracións superiores e, mesmo, as asociacións e organizacións sen ánimo de lucro é permanente. Tamén, no ámbito da promoción do emprego, vimos desenvolvendo programas de apoios ás empresas, ós emprendedores e ó comercio. Mediante os servizos sociais, prestamos axudas integrais ás familias en situación de risco, traballamos pola inserción laboral de colectivos marxinados ou en risco evidente, creamos un espazo de encontro entre adultos e adolescentes, e o labor da UMAD, a prol da reinserción social dos drogodependentes, mereceu este ano a medalla de ouro que outorga o Colexio de Avogados de Santiago de Compostela.
Nada do relatado ata aquí tería sentido se non tiveramos presente no goberno municipal a importancia da educación e da cultura como base esencial da convivencia. O prestixio de cidade universitaria herdado do pasado ten continuidade na proxección da cultura e da educación a todos os sectores sociais, grazas ás iniciativas dos sucesivos gobernos de progreso. A cultura e a educación teñen como complemento os programas do deporte, da xuventude e das festas. Sectores todos estes que, dun xeito transversal, conseguiron facer de Compostela un punto de atención e referencia en todos os circuítos culturais e deportivos. 
Grazas a este labor fundamental, Santiago foi elixida sede da SGAE para o noroeste de España, aportando un edificio singular que enriquece o noso patrimonio. O Ministerio de Asuntos Exteriores ven de anunciar a ubicación en Santiago da terceira delegación da Casa Asia en España. O Centro Nacional do Patrimonio Cultural tamén terá a súa sede na nosa cidade e hai uns meses inauguramos a Biblioteca Pública Ánxel Casal, construída polo Ministerio de Cultura, a petición do Concello en térrenos municipais, e dotada pola Xunta, engadindo así ó patrimonio de Compostela outro gran edificio e abrindo o abano do acceso á lectura a todos os cidadáns. Todo elo, sen esquecer o gran proxecto da Cidade da Cultura, reflicte a solidez dunha cidade viva cunha programación cultural, deportiva, xuvenil e de festas, que enriquece a convivencia ano tras ano, e nos sitúa no centro de interese doutras instancias nacionais e internacionais.

Porque se algo caracterizou a acción do goberno municipal foi a capacidade de diálogo e de acadar consensos con outras instancias administrativas e políticas. O diálogo preside a relación das dúas forzas políticas que integran este goberno e o consenso a capacidade para levar adiante unha xestión ben definida e eficaz. Pero isto non é casualidade nin conxuntural, forma parte da esencia e o modo de entender ás relacións humanas e políticas dos integrantes deste goberno. Un sentido que ano tras ano vimos transmitindo a todos os ámbitos de xestión e de negociación. O Real Padroado da Cidade e o Consorcio de Santiago son o maior expoñente dunha fórmula exemplar, na que as tres administracións que os integran -central, autonómica e municipal-, toman os acordos por unanimidade. Unha organización creada en Santiago de Compostela por iniciativa do Concello e imitada por outras cidades españolas.
A cidade actual é, en gran medida, produto do diálogo establecido con outras administracións. O goberno municipal foi capaz de concibir ideas, logo transformadas en proxectos, que acadaron o respecto e apoio dos gobernos do Estado, da Xunta e da Deputación reiteradamente. Facer o relatorio dos mesmos significaría escribir a historia contemporánea de Compostela, da que nos sentimos orgullosos. Isto aconteceu no pasado recente e sigue a ser igual no presente. Todas as actuacións, agás a Cidade da Cultura, realizadas en Compostela foron suxeridas ou demandadas polo goberno municipal. E temos que dicir con satisfacción que o diálogo e o consenso, nunca a confrontación, foron os vehículos adecuados para alcanzar as metas propostas. Tamén debemos recoñecer que a resposta ás demandas, con contadas e históricas excepcións, foron as que correspondían por xustiza a esta Cidade Patrimonio da Humanidade e á solvencia e rigor dos proxectos presentados.
Seguindo a mesma senda, e guiados polo mesmo ánimo, o goberno municipal ven acadando importantes acordos ou facilitando a súa xestión a organizacións privadas que centran o seu interese en Compostela. A máis recente é a construción da nomeada sede da SGAE na finca de Vista Alegre, pero na nosa historia recente están as Fundacións de Caixa Galicia e Torrente Ballester na rúa do Vilar. E pronto teremos a honra de asistir á inauguración do Centro Sociocultural de Caixanova, nos edificios da Praza de Cervantes e Rúa do Preguntoiro. As dúas caixas galegas son entidades coas que vimos asinando ano tras ano convenios de colaboración no ámbito da programación cultural e que, coas súas actuacións en edificios singulares, contribúen a manter e enriquecer un patrimonio que é o signo de identidade máis definitorio do pasado de Compostela. Patrimonio que tamén se enriquece cos esforzos privados como é o caso exemplar do empresario José Otero ó edificar, dotar e doar a nova residencia para maiores que se constrúe no parque Eugenio Granell, en terreos cedidos polo Concello. Este exemplo é unha evidencia máis da clara correspondencia e do diálogo aberto entre os cidadáns e a cidade, da que cada día nos sentimos máis orgullosos.
Para incrementar ese orgullo de ser composteláns, ó longo da historia recente, ás veces necesitamos impulsos que veñen de fóra. Foi necesario o recoñecemento externo para valorar o que, por cotián e coñecido, non tiña o aprecio que merecía. Desde o goberno municipal lideramos dende o principio a recuperación da significación histórica, tanto patrimonial como simbólica, da cidade, do Camiño de Santiago e a posta en valor dos proxectos modernos. Hoxe, o recoñecemento internacional de Compostela, das súas políticas urbanísticas, de dotacións, sociais, turísticas e culturais suman unha ringleira de premios e recoñecementos sen parangón en ningunha outra cidade do Estado. Esa realidade tradúcese na presenza da nosa representación en organizacións supramunicipais onde a nosa voz, os nosos criterios e ideas son demandados, respectados e, con moita frecuencia, aplicados noutras xeografías. 
Respondendo a esas demandas, este goberno municipal xestiona, promove e coordina a presenza da cidade en todo tipo de organizacións e a participación en programas de carácter supramunicipal. Neste sentido, aténdese tanto ós niveis internacional, europeo, nacional como autonómico ou comarcal, xa que entendemos que a presenza e promoción dun Concello como o de Santiago de Compostela debe formalizarse e institucionalizarse a todos os niveis.

Desde xuño do 2007 presidimos a Conferencia de Cidades do Arco Atlántico, o que nos permite ter unha presenza activa noutras redes de carácter rexional europeo como é a Conferencia de Rexións Periféricas, que teñen un grande peso na definición das políticas da Unión Europea. Este ano, coincidindo cos actos de celebración do XV aniversario do Grupo de Cidades Patrimonio da Humanidade de España, asociación impulsada polo Concello de Santiago no 1993, asumimos unha das Vicepresidencias. De 2005 a 2007, Compostela tivo a responsabilidade de presidir o grupo de cidades O Eixo Atlántico. Estamos integrados na Organización de Cidades Patrimonio Mundial e na Liga de Cidades Históricas. A nivel europeo, Santiago é membro asociado da rede Eurocities onde se destaca a nosa contribución no Foro da sociedade do coñecemento. No ámbito nacional, é membro activo das Redes Españolas de Cidades Saudables e a de Cidades Educadoras, ademais de tomar parte nas Asembleas da Federación Española de Municipios e Provincias. A nivel autonómico e comarcal destacamos a cooperación que se establece no marco da FEGAMP. Como é sabido, ostentamos a presidencia da Mancomunidade de Municipios, organismo que, coa desaparición das Fundacións Comarcais, vai ter un protagonismo máis acentuado posto que decae a distorsión que aquelas xeraban neste ámbito territorial.

Esta presenza de Santiago de Compostela neses círculos de decisión orixina a nosa participación en programas e proxectos tan importantes como o Programa Europeo URBACT II, no proxecto SUITE, que está centrado na vivenda como un factor de integración urbana e inclusión social. A nosa cidade lidera en Europa o proxecto OBSER-TAV, co obxectivo final de constituír e desenvolver unha rede urbana e rexional destinada á análise do impacto integral da chegada do tren de alta velocidade ás cidades e rexións do suroeste europeo. Diante da preocupación e da alarma existente na sociedade polo aumento dos casos de obesidade infantil, participamos no programa Thao-Salud, no que colaboran a Universidade e o Hospital Clínico. Estes programas non son de mera representación porque, á marxe do importante intercambio de experiencias que representan, xeran outros beneficios e a posibilidade de obter subvencións para Compostela, como é o caso da recentemente concedida INICIATIVA URBANA cunha cofinanciación do Fondo Europeo de Desenvolvemento Rexional de oito millóns de euros e que se desenvolverá na zona norte da cidade.
Ademais da presenza de Compostela no mundo como actor activo na presentación de ideas e na toma de decisións, algo que enche de orgullo ós composteláns son os permanentes recoñecementos recibidos pola cidade. Non vou enumerar os xa sabidos, que mesmo poderíamos considerar históricos aínda que as súas datas non retroceden no tempo moito máis aló de tres décadas. Os últimos recoñecementos outorgados destacan por premiar a idea de cidade que se deseñou dende a planificación dun urbanismo máis humano e respectuoso co medio. Recibimos o Premio Reina Sofía de Accesibilidade Universal polo labor realizada no Concello no campo da accesibilidade. O Premio Concello de Pedra e o Primeiro Premio ARQano de arquitectura pola continua e atenta xestión urbanística desenvolvida. O máis recente é o Premio Europeo Philippe Rothier onde se valorou a calidade na ampliación da cidade, recoñecendo as virtudes urbanísticas e construtivas do crecemento do polígono das Fontiñas. As boas prácticas arquitectónicas son xa un selo de calidade e prestixio de Compostela no mundo e así quedou demostrado coa nosa presenza na Bienal de Arquitectura de Venecia a través de sete obras do arquitecto Víctor López Cotelo. Outro recoñecemento internacional da nosa imaxe no mundo foi a elección de Santiago na Exposición Universal de Shanghai de 2010. 
Ás veces necesitamos da distancia, de mirar desde fóra, para comprender mellor a realidade que nos rodea. Todo o dito é un elemental resumo da audiencia de Compostela no mundo, que non deixa de pór de manifesto as boas prácticas de xestión pública desenvolvida. Debo dicir que cando nos toman como exemplo é porque imos ben. E esas boas actuacións tamén teñen outra resposta interna porque, neste momento de crise inmobiliaria, logo de ter recibido moreas de críticas oportunistas ou interesadas sobre as políticas urbanas, logo de aturar a tormenta dos que nos acusaron de impedir o crecemento da cidade, hoxe temos que dicir que grazas á nosa prudencia e boa planificación, somos a cidade mellor preparada de España para soportar esta situación do sector, aínda que a falla de crédito e liquidez pode que remate por ter os seus efectos negativos. Hoxe o 80 % da vivenda que se constrúe en Santiago faise en polígonos promocionados e xestionados polo propio Concello. Este ano levamos recibidas dúas mil solicitudes de vivendas novas e temos outras dúas mil vivendas protexidas en marcha. Para o vindeiro ano 2009 temos garantido un mínimo de outras mil cen vivendas máis. Son cifras moi importantes que, sen pecar de optimistas nin imprudentes, nos permiten contemplar unha importante estabilidade na situación inmobiliaria da cidade. En medio da crise, a compravenda de vivendas subiu un 12%, e os expertos ven no mercado inmobiliario de Compostela unha situación distinta e mellor que no resto de Galicia e de España. 
Pero a nosa política a prol de conseguir un Concello con autonomía económica, con capacidade de suficiencia, non estivo suxeita unicamente á actividade construtora. Vimos desenvolvendo accións decididas a prol da creación de postos de traballo, nun claro proceso de diversificación das fontes de ingresos económicos. Nesa liña está a planificación e posta en servizo dos solos industrias dos que xa falei e que permiten a xeración de máis de tres mil empregos directos. Movémonos con actuacións que avanzan cara a converter a Compostela nun gran centro loxístico, a perseverar na implantación industrial e a consolidarnos como cidade de compras. Aspecto este último que terá no proxecto en execución de As Cancelas un avance de gran magnitude coa creación de 1.500 postos de traballo directos. Outros aspectos como a recuperación de alumnado por parte da Universidade, a estabilidade de Santiago de Compostela como destino turístico ou a actividade que xera a vida administrativa e institucional, permítennos afirmar, desde a prudencia e a obxectividade, que somos unha cidade ben preparada para resistir a crise económica internacional, aínda que os seus efectos desgraciadamente tamén os sufriremos.
Non hai dúbida de que o xeito de entender e administrar a economía define as políticas dun goberno. No Concello de Santiago de Compostela historicamente fixemos un gran esforzo inversor para realizar o cambio que a cidade, como capital de Galicia, reclamaba para entrar no século XXI nas inmellorables condicións que o fixo. Pero concluído aquel proceso foi necesario emprender un saneamento financeiro que ó longo dos últimos dez anos marcou unha política de austeridade, sen perder eficacia na xestión nin no avance, que nos permitira chegar á situación de equilibrio lograda neste exercicio, que agora remata. A crise internacional sorpréndenos, polo tanto, coas finanzas municipais en bo estado o que nos vai permitir seguir facendo fronte ó gasto corrente e ás inversións necesarias sen sobresaltos. Dentro dos axustes esenciais, os orzamentos para o 2009 reflicten prudencia e contención no gasto corrente pero tamén solidariedade e transmiten confianza e seguridade. A nosa intención non é agardar a que a recuperación chegue por si mesma, desde as posibilidades da administración municipal, que son limitadas, imos loitar por traela e, como xa dixen, farémolo reflectindo nos orzamentos a nosas políticas sociais, educativas e de promoción de emprego. Farémolo coa convicción de que da crise se sae xuntos, contando con todos e impulsando os proxectos estratéxicos que, ademais de definir o perfil da Compostela futura, van xerar postos de traballo, riqueza e benestar social. A tal efecto quero salientar o apoio e a colaboración do Goberno Central manifestado na aprobación dun programa extraordinario de investimento que nos permitirá elevar ata cincuenta millóns de euro a cantidade dispoñible para o ano 2009. 
Para o Goberno Municipal son proxectos estratéxicos de primeira magnitude a Cidade da Cultura, a nova terminal do aeroporto de Lavacolla, a chegada do AVE, as infraestruturas de acceso, a rede interna da cidade, a mobilidade, e a rehabilitación e mellora da calidade urbana. Esta enumeración non significa que os proxectos, digamos menores, non teñan a súa importancia estratéxica no desenvolvemento inmediato da cidade.  

A Cidade da Cultura é un proxecto que vai incidir de forma extraordinaria na vida de Santiago. Estamos moi satisfeitos e agradecidos ó Goberno autonómico pola súa decidida aposta para a conclusión da obra e pola nova definición de funcións e organización que garanten o seu futuro. O noso reto é que a Cidade da Cultura teña éxito para toda Galicia e con proxección internacional. Coa inauguración dos catros primeiros edificios, o vindeiro ano ese gran complexo cultural comezará a formar parte da vida da cidade e do seu atractivo. Desde o Concello continuaremos o proceso integrador no tecido urbano coas actuacións previstas no seu contorno, nas Brañas do Sar, e coa proposta de conexión mediante liñas teleféricas.
Non hai dúbida de que as infraestruturas de comunicación son na nosa sociedade un elemento estratéxico esencial. No pasado inmediato conseguimos dotar a Santiago de Compostela de enlaces modernos tanto por autoestradas como por vía aérea. Porén o paso do tempo, as novas tecnoloxías e os novos usos requiren de ampliación e renovación do existente. Para reforzar os novos servizos aéreos, a nova terminal de Lavacolla debe ser e será unha realidade no 2011. Hai que lembrar que o Plan Director do Aeroporto prevía o inicio das obras precisamente nese ano e propuña o remate no 2013, isto quere dicir que imos tres anos por diante. As obras están adxudicadas e a construción debe iniciarse. No referente ó ferrocarril, a chegada do AVE debe producirse no 2012, e temos o convencemento de que vai ser así, convertendo a Santiago de Compostela no centro de comunicacións da alta velocidade galega, tanto nas conexións coa meseta como do resto de Galicia entre si e co norte de Portugal. A estación do AVE en Compostela estará estratexicamente no centro urbano e será o punto de intersección entre o Eixo Atlántico e Madrid o que suporá a maior transformación urbana operada en Santiago no primeiro terzo deste século.
As infraestruturas de acceso á capital de Galicia manteñen o ritmo previsto. Inauguramos en prazo a autovía de Noia no seu tramo ata Brión, a conexión coa Estrada foi aberta á pasada semana no tramo ata A Ramallosa, está anunciada a conclusión da autovía a Ourense para os próximas semanas e a autovía de Barbanza quedará aberta na súa totalidade antes do Nadal, segundo anunciou recentemente a conselleira de Política Territorial. A duplicación da AP-9 ó seu paso por Santiago e o impulso decidido da Autovía a Lugo son retos de primeira magnitude. A autovía entre Sigüeiro e A Picaraña, libre de peaxe, permitirá converter o periférico nunha vía totalmente urbana liberada do tráfico pesado e dos demais vehículos que circulan entre o norte e o sur de Galicia. Rematadas estas infraestruturas, a rede externa de comunicacións de Santiago de Compostela quedará definitivamente rematada e cunha capacidade de servizo adecuada para as dúas próximas décadas. 
En paralelo, a rede de comunicacións interna do municipio vaise beneficiar do Plan Sectorial de Acesos e do Plan de Travesías asinado coa Consellería de Política Territorial, que mellorará de forma significativa as principais entradas de Santiago e facilitarán a integración urbana das rúas afectadas, cun modelo semellante ó empregado para a estrada de Noia. Estas actuacións, como todas e cada unha das obras que vimos executando de mellora do tecido urbano e as comunicacións no rural, teñen por obxecto crear as condicións necesarias que fagan máis eficaz a mobilidade dentro do municipio. Un territorio que cada día soporta o movemento de máis de cento trinta mil vehículos, a meirande parte deles chegados da comarca. Porén, Compostela é unha das cidades de Galicia con menor número de retencións e atascos, pechamos o ano 2007 co récord de non ter vítimas mortais nas vías urbanas, empregamos as últimas novidades tecnolóxicas aplicadas á optimización do tráfico, aprobamos un plan de limitación de velocidade nas rúas e traballamos por unha maior implantación e mellora do transporte urbano, que no 2007 utilizaron case oito millóns usuarios, cifra que se verá refrendada no presente exercicio. Desde o Goberno municipal consideramos a mobilidade unha prioridade estratéxica porque o bo ou mal uso das necesidades de movemento son  fontes de conflito ou de benestar para os cidadáns, a nosa auténtica e verdadeira preocupación. 
A rehabilitación e a mellora da calidade urbana, como queda dito, é unha práctica que distingue o noso xeito de gobernar. Estes dous conceptos marcan unha liña de continuidade na acción pública de Santiago de Compostela e seguirá sendo unha das bases estratéxicas do presente e do futuro. Insistimos na nosa vocación por manter e enriquecer un patrimonio que é o signo de identidade máis definitorio da historia e da realidade de Compostela. O traballo desenvolvido a prol da rehabilitación, vivificación e mantemento do Casco Histórico, Patrimonio da Humanidade, como xa dixen ó comezo desta disertación, vai continuar ata acadar os obxectivos propostos no Plan Especial ó que sumamos iniciativas de impulso comercial e cultural,  porque non desexamos ter un patrimonio simplemente para visitar. Sempre foi o noso desexo manter unha cidade histórica viva para os cidadáns, co mesmo nivel de calidade que poidamos ofertar para os novos ensanches, coas mesmas posibilidades de vida propias do século XXI.
Eses mesmos conceptos, esa mesma filosofía política e executiva preside e vai presidir todas a nosas actuacións en todos os ámbitos do municipio. No rural, avanzando no proceso de adecuación e consolidación dos servizos, e nos barrios enriquecendo as dotación e incidindo en programas como os de Area de Rehabilitación Integral. Compostela, unha vez máis, foi pioneira á hora de proxectar os correspondentes ARI para os barrios de Vista Alegre e Pontepedriña. O de Vista Alegre foi o primeiro solicitado en Galicia fóra dun casco histórico e xa está en proceso de execución. Traballamos para que o correspondente ós grupos de vivendas Compostela e Cardenal Quiroga sexan unha realidade no menor tempo posible. 

Neste proceso estratéxico en relación coa mellora da calidade urbana dos barrios contamos cun programa ilusionante que aspira a dinamizar e rexenerar económica e socialmente os barrios do norte da cidade, cun investimento de máis de once millóns de euros, grazas ó programa Urbana Santiago Norte ó que a Unión Europea achega un 70% dos orzamentos necesarios para a súa execución e vai incidir nunha área de poboación cun volume demográfico superior ós quince mil habitantes e nun perímetro urbano conformado polos barrios máis antigos e tradicionais da zona norte da cidade.
Os cidadáns saben ben que a calidade urbana non so está determinada por un correcto tecido vial e unhas edificacións de sólidas e adecuadas os modos de vida e comodidade modernos. As dotacións, servizos e espazos de lecer inciden nesa calidade e moi especialmente o benestar que representa a preservación do medio ambiente e a incorporación de zonas verdes ós proxectos de urbanización. En pouco tempo, desde o goberno municipal conseguimos que Compostela pasara de ser unha cidade de pedra rodeada por un amplo rural desordenado a unha cidade verde en correcta harmonía coa realidade da Natureza. Este mérito seguímolo acrecentando coa recuperación para o gozo de todos de espazos como a Selva Negra, ou as Brañas do Sar, ou contorno do Castelo da Rocha, que estratexicamente van desempeñar un papel moi importante no futuro da vida dos nosos veciños e veciñas. Todos os proxectos de novas urbanizacións, sen excepción, aprobadas ou en proceso de aprobación por parte deste goberno contan con zonas verdes e de lecer para os seus habitantes.
Isto e así porque sen estratexias definidas no hai futuro. As nosas políticas estratéxicas de futuro pasaron e pasan polo estudio rigoroso, a planificación realista e a aplicación da transparencia na xestión, do emprego da sensatez e do sentido común. Con estas ferramentas conceptuais conseguimos manter e crear unha cidade á medida do ser humano onde non nos importou tanto a cantidade como a calidade. O urbanismo é unha das dúas pedras angulares do municipalismo. A primeira premisa dos cidadáns é poder decidir que cidade queren en termos de urbanismo. A outra pedra angular é que os cidadáns se sintan parte dun conxunto e protexidos e amparados pola cidade. Xa dixen que a cidade nunca é unha obra rematada, está en permanente evolución, calquera plan que fagamos para ela vai ser un paso adiante en relación co existente e un paso intermedio en relación co futuro. De aí que a nosa estratexia de futuro pase por dous documentos ós que xa fixen referencia: O PXOM e o Plan Estratéxico.
Co novo Plan Xeral avanzamos en calidade nunha cidade equilibrada territorial e socialmente, cunha grande aposta polos elementos produtivos. Se no Plan de 1990 o gran salto foi o ensanche do sur, no actual o gran avance é o ensanche do norte. Un documento no que o acceso á vivenda segue a ser prioritario e que define a cidade ata o ano 2020. Un documento que afonda na aposta polo solo empresarial, para continuar aspirando á diversidade de empresas con base tecnolóxica, logo de ter superada a barreira das dez mil empresas instaladas en Compostela no pasado ano, o que nos permitirá seguir contando cun tecido empresarial sólido xerador de riqueza e creador de emprego.
Ninguén pode por en dúbida que a Capital de Galicia é tamén o mascarón de proa do barco do turismo galego. O 85% dos turistas que vistan a nosa comunidade pasan por Compostela. As nosas estratexia pasadas en materia de promoción turística deron uns resultados óptimos, especialmente en materia de diversificación de orixe e desestacionalización. E compre salientar o papel básico desenvolvido polo Concello por medio da empresa municipal INCOLSA. Para o futuro os camiños están abertos, temos diante de nós dous novos retos, o Ano Santo e a presenza na Exposición Universal Xangai 2010, a que fomos convidados  para participar cun espazo propio na área de exhibición das “Mellores Prácticas Urbanas”. Co lema “Mellor cidade, mellor vida”, o desenvolvemento sostible enfocado tanto ás urbes como ós seres que as habitan é o principal eixe temático desta Exposición, polo que sérvenos tamén para poder consolidar as experiencias de cooperación urbana da cidade, nun evento no que se agarda a asistencia de máis de 70 millóns de visitantes. O Ano Santo do 2010 volve representar un reto ó que chegamos coa bagaxe dunha gran experiencia e ofrece a oportunidade de consolidar canto vimos facendo e traballando neste senso de converter a nosa cidade nun destino preferente para os visitantes e turistas do mundo.
Toda esta realidade queda reflectida no feito de que Compostela reforzou as súas funcións de Capital de Galicia e capital cultural europea. Que as melloras das infraestruturas ligan á cidade coas redes europeas de transporte e afirman a posición central de Santiago no sistema urbano galego. Que o desenvolvemento da actividade económica privada complementa e diversifica a base económica da cidade, moi marcada polo sector público dos servizos. Que a cidade en expansión amplía o nivel dos servizos de rango rexional europeo coa creación de novos equipamentos culturais. Que a dinamización económica permite aspirar a un crecemento do emprego. Que o sector do turismo mantén vivo un nivel de desenvolvemento vinculado á valorización da cidade patrimonial e cultural. Que o potente sector público consolídase na cidade coa estabilización e a lixeira recuperación da matrícula universitaria. Que a nosa política estable de vivenda permite responder á demanda xerada polo crecemento da cidade. Que o desenvolvemento económico vén acompañado por un crecemento urbano sostible, marcado por estándares de calidade urbanística, ambiental e arquitectónica crecentes, garantes da calidade da vida urbana. Que a Cidade Histórica acada a recuperación urbana plena, grazas á rehabilitación integral e o enriquecemento do patrimonio cultural. E, finalmente na condición territorial de Compostela como cidade de encontro, cidade final de camiños, cobra unha gran importancia e valorización o medio natural tan importante e apreciado en todas as actuacións medioambientais. 
Hoxe temos a certeza de ter consolidado un longo traballo de xestión que sacou a Compostela do soño do pasado para colocala en postos de privilexio do presente e nunha situación inmellorable para enfrontar o futuro. Como cidade e como Capital, Santiago de Compostela xoga un rol moi importante en Galicia, integrador e equilibrador. Non imos ser a cidade máis grande nin probablemente a máis potente economicamente, pero estamos no fiel da balanza. Somos unha cidade moderna que conserva o seu patrimonio histórico e por iso é distinta e singular no mundo. Unha cidade hospitalaria, culta, con calidade de vida, preparada para convivir e traballar. E, isto non é por casualidade, débese á unha correcta administración dos gobernos municipais e a ó esforzo e a colaboración de todos os composteláns. Ratifico o compromiso asumido con todos os composteláns plasmado no Acordo de Goberno e expresado no discurso de toma de posesión.
Moitas grazas.

